
NUNTIUS PATRUM CONCILII OECUMENICI VATICANI I I 
AD UNIVERSOS CATHOLICAE ECCLESIAE SACERDOTES 

Hic nuntius Patribus distributus est in septuagésima octava congregatione ge­
nerali, die 29 novembris 1963, sed ad sacerdotes missus non est. 

Ad exitum vergente altera Concilii Oecumenici Vaticani I I Sessione, 
quae in Ecclesiae mysterio tota versata est, superno Dei afflatu nos im-
pelli sentimus, ut paternis verbis alloquamur vos, sacerdotes nostri 
carissimi, quod Christus Dominus ad sempiternam salutem hominibus 
procurandam nobiscum tam arctis vinculis consociavit. 

Augusti Pon tifias votis obtemperantes, per hoc temporis spatium 
catholicam de Episcopatu doctrinam altius investigavimus hoc ducti con-
silio, ut Supremo Ecclesiae Pastori efficaciore ratione adiutricem operam 
praestaremus. Nunc autem ad próximos episcopalis muneris adiutores 
sollicitudo nostra convertitur, erga quos, nostrorum officiorum conscien-
tia penitus affecti, paterna eífusaque ferimur caritate. 

Sacerdotale ministerium vestrum in temporum adiuncta incidit sane 
ardua, cum in praesens hominum convictus summas experiatur mutatio-
nes et ad novas prorsus vitae condiciones progrediatur. Id potissimum 
testantur: valde numero auctum humanum genus, populorum migratio-
nes, urbes incolarumque sedes in immensum amplificatae, recentiora ar-
tium inventa ad agrorum culturam adhibita, productum tempus scholis 
destinatum, celérrima per universum orbem cuiusvis doctrinae propa-
gatio, atheorum errores tam late apud nonnullas Nationes diffusi. 

Gravissimis hisce quaestionibus propositis, quae tam instanter pa-
storale opus hodie urgent, ad nostrae aetatis necessitatibus aptius con-
sulendum, nihil aliud opportunius nobis videtur, quam universos Ca-
tholicae Ecclesiae sacerdotes adhortan ad mirabilem illam unitatem con-
siderandam firmandamque, quae eos cum sacris suis Pastoribus arete 
coniungit, quaeque secundum Dei eiusque Ecclesiae voluntatem inni-
titur: 

in unitate eiusdem sacerdotii; 
in unitate eiusdem divinae missionis; 
in unitate eiusdem sanctitatis. 



DOCUMENTA 9 5 

I - U N I T A S E I U S D E M SACERDOTII 

Sacerdotium nonnisi unum est, sacerdotium scilicet Iesu Christi, quia 
unus est « mediator Dei et hominum homo Christus Iesus » (2 Tim. 2,5). 

Iamvero, quoniam Christus sacerdos est, universa quoque Ecclesia, 
per Baptismum, sacerdotalem huiusmodi dignitatem quodammodo par-
ticipat. 

Attamen ad sacerdotium exercendum Christus Dominus ex Ecclesiae 
filiis quosdam delegit administros suos, qui pro universo populo Dei 
ministeria sacra peragerent. 

Nos, utpote Apostolorum successores, plañe conscii sumus, plenitu-
dinem sacramenti Ordinis, prout a Christo institutum est, nobis, quo 
die episcopalem consecrationem suscepimus, collatam esse per veneran-
dum manuum impositionis ritum eique annexam Sacramenti formulam. 

Ex sacra autem Ordinatione, qua vos ad presbyteratus Ordinem pro-
movimus, originem suam duxerunt sacerdotii vestri character et gratia, 
ut « providi cooperatores Ordinis nostri » evaderetis. 

Huiusmodi sacra vincula, quae vos auctoritati nostrae obnoxios fa-
ciunt, et utrosque eidem Pontificis aeterni sacerdotio devinciunt, tam 
excelsa sint, ut personarum nostrarum humilitatem plañe transcendant; 
eadem enim, cum in sacramento innitantur, ad divinorum mysteriorum 
ordinem pertinent. Igitur ex christiana doctrina novimus, nos invicem 
admiranda quadam unitate coniungi, quae ipsis carnis et sanguinis vincu-
lis firmitate dignitateque praestant; ita quidem ut nobis liturgicum sacrae 
Ordinationis ritum peragentibus hoc modo liceat appellare sacerdotii 
candidatos: « Filii carissimi, füii dilectissimi... ». 

Ecce vobis proposita arcana illa catholici sacerdotii unitas, quae in 
Ecclesia viget, et cuius perfectissima forma et origo est ipsa unitas Patris 
et Filii in Spiritu Sancto. 

Ut autem flagrantissimo illi voto Christi Domini satisfaciamus, quod 
ipse suprema sua sacerdotali praecatione nobis significavit, omnino ne-
cesse est, ut hoc unitatis mysterium universas prorsus afficiat necessitu-
dines, quae sive inter episcopos eorumque sacerdotes, sive inter sacer­
dotes ipsos intercedunt. Necesse etiam est ut haec animorum concordia 
exterius appareat in mutuis nostris rationibus, ac propterea inter nos 
magis magisque vigeant et floreant evangélica animi sinceritas, mutua 
fiducia, mutuum adiutorium, quibus quidem aptius Ecclesiae bono inser-
vire valeamus. Paucis, pastorum unitas ipsius gregis unitatis forma et 
causa esse debet, « ut omnes unum sint », « ut mundus credat ». Non 

enim communis sumus hominum coetus, sed sacerdotalis familia; ñeque 
publici administri tantummodo, sed Iesu Christi praecones habendi 
sumus. 

I I - UNITAS E I U S D E M DIVINAE M I S S I O N I S 

Non alia divina Missio est, nisi Missio Iesu Christi, qui Dei Patris 
unigenitus est, et « propter nos homines et propter nostram salutem de-
scendit de cáelo et incarnatus est de Spiritu Sancto ex Maria Virgine ». 

Cum autem Iesus Christus, ob huiusmodi divinam Missionem, per-
fectissimum omnium missionalium exemplum se exhibeat inde sequitur 
ut universa quoque Ecclesia hoc missionale munus participet. At duode-
cim Apostolis, sub Petro capite, Christus divinae suae Missionis pleni-
tudinem concredidit, simulque ea omnia, quae ad illud munus explendum 
sunt necessaria. Nos igitur, vestri Episcopi, circa Petri Successorem con-
gregati, nobis conscii sumus, universos Episcopos, qui communionem 
plenam cum Christi Vicario habent, in Apostolorum locum succedere ac 
legitimos esse heredes divinae Missionis, quae a Christo Apostolis de-
mandata est. 

Ad vosmetipsos etiam, ob communionem quam nobiscum habetis, 
praecipuae spectant partes in hac divina Ecclesiae Missione explenda. 

Quamobrem in singulis Dioecesibus vestris, velut in tot parvis Ec­
clesiis, cum vestro Episcopo et sub ipsius auctoritate unum « presby-
terium » efficitis. Apud populum, qui Episcopi vestri vigilantiae deman­
da tus est, vos cum ipso communem divinam Missionem habetis, com-
muni labore absolvendam. 

Re quidem vera per vos in primis liturgicae actiones et preces 
peraguntur; per vos Evangelium praedicatur omni creaturae et ubique 
christiana fides diffunditur; per vos homines, sacramentorum ope, my-
stico Christi Corpori inseruntur et superna ipsius gratia nutriuntur; per 
vos denique Crucis Sacrificium cotidie ad altaría nostra mystice renovatur, 
et christifideles eiusdem participes fieri discunt, totam vitam cuiusque 
suam offerendo tamquam hostiam viventem, sanctam ac Deo placentem. 

Ac praeterea vos penitius cognoscitis necessitates spirituales hominum 
nostrae aetatis, qui ad res novas continenter nituntur; vos doctrinam, 
eorum ingeniis aptius accommodatam, traditis; vos egregia incepta in 
re pastorali suscipitis; vos denique confirmatis et ad actionem exacuitis 
apostólos ex ordine laicorum, qui possint esse testes Fidei in communi-
tatibus christianis nostris, in ómnibus civium ordinibus atque ómnibus 
coetibusque ad varias professiones spectantibus, ubi salus fratrum eorum 
agitur. 

Vestrum ministerium verbi et piae precationis in Ecclesia huiusmodi 
est, ut nihil in eius locum substituí possit. Nemo alius munus obire potest, 
quod Deus mandavit vobis, sacerdotii Filii sui vos participes faciens. 

Hac de causa nos, Episcopi vestri, vos rogamus, ut plenius in dies 
celsam vocationem vestram et peculiares necessitates hominum horum 
temporum agnoscatis. Para ti estote Ecclesiae iussa exequi, ut bono com-
muni vestrae cuiusque dioecesis aptius inservire possitis. Cávete ne ve-
stro marte et proprio ducti consilio sacrum ministerium exerceatis, sed 
cúrate, ut id ad opus pastorale commune spectet, prout singulorum 
partes ad unum finem recte disponantur. Ad hoc con tendentes, senten-
tiam Episcoporum vestrorum aequamini oportet et conatus vestros cum 
conatibus societatis sacerdotum, qui una vobiscum in vinea Domini 
operantur. 

Attamen haec addere velimus: studium apostolicum, quo estis in-
censi, ne finibus circumscribatur dioecesis, ad quam pertinetis. Adiuto-
res enim cum sitis Episcoporum vestrorum, ad vos etiam quodammodo 
spectant verba, quae a Summo Pontífice Pió XII Episcopis universis 
adhibita sunt: « Vosmet, quos caritas Christi urget, penitus adstringi 
nobiscum gravissimo officio sentiatis, dilatandi scilicet Evangelii et toto 
terrarum orbe Ecclesiae condendae » (Litt. Ene. Fidei donum). 

Hinc fieri potest, ut quis vestrum ab Episcopo compelletur ad re-
linquendam dioecesim propriam, saltem in aliquod tempus, eo consilio, 
ut alii dioecesí subveniat. 

Omnes tamen vos esse oportet in populo vestro testes Ecclesiae uni-
versalis eiusque necessitatum atque dolorum. 

Vos oportet ánimos vestros et christifidelium, quorum curam agitis, 
sine intermissione convertere ad ingentes necessitates spirituales et cor­
porales horum temporum. Omnium vestrum est vocationes missionales 
excitare. 

Hic ad religiosos quoque sodales mentem convertere placet, qui in 
nostris dioecesibus non sine magno christiani nominis christianaeque 
virtutis emolumento ad divinae gloriae incrementum allaborant. 

Novimus ex his non paucos, ob praesentes christiani populi neces­
sitates, praeclaris Institutorum suorum promeritis id quoque adicere, 
ut nempe pastoralem christifidelium curam saepissime suscipiant. Cum 
hos Evangelii operarios recte ac iure perutiles ministerii nostri adiuto-
res censeamus, ad eos quoque verba nostra pertinere volumus; eosdem-
que igitur adhortamur ut cum cetero clero studiosam concordemque 
operam ad sacrum apostolatum conferre pergant, atque, pro condicione 
cuiusque sua, optata nostra libentes volentesque effícere studeant. 

I I I - UNITAS E I U S D E M S A N C T I T A T I S 

Denique ex sanctitate sacerdotum pendet divina Ecclesiae missio 
mundique salus. Exinde alia unitatis causa, qua invicem coniungimur. 

Revera una tantum est sanctitas, nempe sanctitas Iesu Christi, quem-
admodum dicitur: « Tu solus sanctus ... ». 

Ecclesia, eo quod est Sponsa Christi, sancta est et singuli eius filii 
aliquo modo Christi sanctitatis sunt participes. 

Tamen, sive nos Episcopi sive vos presbyteri, propter sacerdotium 
et munus nostrum, maiore sanctimonia ceteris fidelibus antecellere de-
bemus. Nam sanctitas pastorum propria nobis est imposita. Est quidem 
Episcopus « perfector » praecipuus, quippe qui omnes oves gregis sibi 
commissi in sanctimoniae semitis ducere debeat, imprimis eos, qui sunt 
in sortem Domini vocati. Sed sacerdotes, cum sint episcopalis muneris 
adiutores, gratiam quoque sacrorum Antistitum propriam participant. 
Sicut Episcopi, et quidem cum filis, ita sacerdotes quoque debent se 
sanctificare in ministerio pastorali constituti et per ipsum hoc ministe-
rium, id est eo quod, exemplum Boni Pastoris secuti, vitam impendunt 
pro ovibus suis. 

Sanctitas sacerdotalis imprimis spiritum fidei postulat. Cum cultus 
civilis, ut hac aetate accidit, magis magisque ad technicarum artium 
rationes conformetur, non erimus testes Christi, e morte resuscitati, 
nisi ad fontes vivos fidei nos continenter revocaverimus. Precatio sacer-
dotis nunc quam máxime esse debet contemplativa, quippe quae medi-
tatione Divinarum Scripturarum et studio sacrarum disciplinarum alatur. 

Sanctitas sacerdotalis praeterea spem theologicam a nobis postulat. 
Sine dubio sacerdotibus nequáquam neglegenda sunt incrementa 

doctrinae, his temporibus allata, ut Revelationis nuntium disseminent 
et fines Regni Dei propagent. Nonne renovatio Ecclesiae, a Concilio 
expetita, eo tendit, ut vires eiusdem Ecclesiae ad condiciones, quibus 
Evangelium hac aetate est annuntiandum, accommodentur? 

Numquam tamen apostoli horum temporum obliviscantur vias Do­
mini non esse vias nostras; sed externa subsidia ad Evangelium docen-
dum esse exigua et lumen Resurrectionis e tenebris montis Calvariae 
oriri. Etiam in rerum adiunctis, quibus sapientia humana máxime per-
turbatur, ipsi firmissime fidant Ei cui crediderunt. 

Sanctitas demum sacerdotalis caritatem pastoralem postulat. 
Cum sacerdos alter Christus sit, eius sanctitas illa virtute fulgeat 

necesse est, quae discipulorum Christi signum est, ac veluti eorum tes-
sera: caritate scilicet in próximos. « In hoc cognoscent omnes quia disci-
puli mei estis, si dilectionem habueritis ad invicem » (lo. 13, 35). 

Quae sententia si ad omnes christianos homines pertinet, at potiore 
iure in sacerdotes convenit, quibus nullus miseriae locus impervius sit, 
qui nullum dolorem non leniant, nullam tristitiae umbram non dissipent, 
quibus denique ipsum officium pascendi gregem Dei, nonnisi officium 
amoris esse debeat. 

Quae quidem eo apertius patent, quod homines nostrae aetatis 
oportet amorem Dei percipiant per amorem pastorum, qui eis praesunt. 
Hinc in nostros referamus mores optimam illam normam, a S. Paulo 
traditam, qui de se ipso asseverabat: « . . . ómnibus omnia factus sum, 
ut omnes facerem salvos » (2 Cor. 9, 22). 

Hac quidem pastorali caritate impellamur, ut totos nos Domino 
committamus, atque, exemplum Iesu Christi secuti nihil aliud quaera-
mus quam voluntatem Patris, ultro libenterque posthabentes utilitates 
nostras, animi nostri propensiones nostrasque opinationes, immo ipsi 
felici exitui laboris nostri apostolici renuntiantes, ut opus Christi pérfi­
da tur; nam, ut perapte Summus Pontifex Paulus VI nuper asseruit, nos 
omnes ideo divinitus vocati sumus, ut cum Redemptore nostro coniuncti 
pro hominum salute veluti amoris et oboedientiae hostias nos voveamus 
(cf. Ep. Ap. Summi Dei Verbum). 

Ut autem haec pastoralis caritas pergat in exemplum férvida, exper-
recta, operosa atque frugífera, omnia gratiae subsidia adhibenda sunt, 
quae eidem custodiendae alendaeque omnino sunt necessaria. Quibus 
subsidiis neglectis, non solum robur et fructus deerunt pastoralis laboris, 
sed etiam sensim animus sacerdotis defervescet, nec diu satis cavere po-
terit a periculis, quae in pastoralis ipsa caritatis perfunctione latent. 
Quare noster in animarum salutem labor tamdiu utiliter impendetur, 
quam diu ab animo veré sacerdotali proficiscetur, quamdiu scilicet alie-
nae salutis studium calebit, studio intimae propriae perfectionis innu-
tritum. Quae intima animae perfectio una nos efficiet, quales pastoralis 
labor exposcit, ministros Dei videlicet ad caelestia unice spectantes, ut 
et alios eodem adducere omni ope contendant. Nos efficiet homines 
mundo crucifixos et quibus mundus ipse, crucifixus est, ut fideles ex 
nostro exemplo discant in rem deducere Christi mandatum conditionem-
que ab ipso latam: « Si quis vult post me venire abneget semetipsum » 
[Mt. 16, 24). 

Efficiet etiam ut in nobis intemerata semper floreat castitas, cuius 
nitore sacerdos, angelorum instar in terris vivens, apud populum varia 
sacerdotii munia augustiora faciat et plena veneratione. Efficiet denique, 
quod hodie maximi momenti est, ut sacerdos, sicut Christus, sit pater 
pauperum et amator paupertatis; atque adeo cum auctoritate loqui valeat 
ad innúmeras illas tenuioris fortunae multitudines, quae in summo ver-

santur Fidei discrimine: turbae, quae olim « Iesum sequebantur, ut 
audirent eum et sanarentur a languoribus suis » (Le. 6 , 18), nunc autem 
ab eo recesserunt, aliosque sequuntur, sane caecos et duces caecorum. 

Habetis iam, sacerdotes dilectissimi, ea breviter commemorata, quae 
nobis magnopere conferre videntur ad nostri ordinis unitatem roboran-
dam, et ad sublimem vitae sacerdotalis imaginem illustrandam. Quae 
omnia vobis testentur, quanta sollicitudine adiutricem vestram operam 
consideremus atque aestimemus. Novimus qua providentia, qua navitate 
in excolendo ad virtutem christiano populo connitamini. Novimus etiam 
multiplices anxietudinis et maeroris causas, quae vos angunt, ob tot Chri­
sti asseclas, qui ethnicorum more vitam degunt; ob rerum penuriam, qua 
tot salutaria incepta maiora incrementa capere non possint; ob exiguum 
operariorum evangelicorum numerum, multis in locis necessitatibus suc-
crescentibus imparem; ob arduas difficultates et aerumnas, quibus in fre-
quentibus civitatibus, in pagis, in longinquis solitariisque vicis, in regio-
nibus missionalium apostolatui concreditis, animarum cura agitur. Uti-
nam verba nostra ómnibus hisce Evangelii operariis salutari incitamento 
sint, ac solacium afferant sacerdotibus infirmis, senio confectis, dolore 
quoquo modo laborantibus, persecutiones pro Christo patientibus. De 
eorum sollertia iisdem non tam laudes impertiré, quam effusas gratias 
palam habere exoptamus. 

Ac liceat animum nostrum ad eos quoque sacerdotes patere, qui a 
paterna domo infeliciter desciverunt; scimus hos devios filios plerumque 
commiserandos magis quam damnandos esse; ac propterea eos certiores 
faceré cupimus, nos alere spem de ipsorum reditu atque pro eis interea 
numquam preces Deo fundere cessaturos. 

Sacerdotes nostri dilectissimi! Iter quod terendum vobis monstra-
vimus, arduum sane est; sed animum ad certissimae victoriae spem eri-
gite, quia non nostra, sed Iesu Christi causa agitur. Ipse igitur semper 
nobiscum erit. Quomodo Redemptor noster, qui dives est in omnes qui 
invocant illum, non praedives erit in sacerdotes suos, tribuens fortitu-
dinem militantibus, auxilium periclitantibus, solacium afflictis, lumen 
errantibus, misericordiam poenitentibus, victoriam perseverantibus? 

Faveat precibus et hortamentis nostris benignissimus Christus Do-
minus, intercedente Deipara Maria Virgine Apostolorum Regina; atque 
clemens et propitius id nobis concedat, ut quos in terris voluit sacerdo-
talium munerum socios, eos etiam caelestis praemii participes sibi in 
aeternum coniungat. 

RELATIO 

Q U A M , I N C O N V E N T U E M . R U M C A R D I N A L I U M C O N S I L I I P R A E S I D E N T I A E 

C O M M I S S I O N I S D E NEGOTIIS C O N C I L I I COORDINANDIS E T M O D E R A T O R U M 

CORAM SS. D. N . PAULO P P . VI IN A E D I B U S VATICANIS HABITO D I E 

1 5 N O V E M B R I S 1 9 6 3 , LEGIT E . M U S C A R D . IACOBUS LERCARO MODE-

RATOR; QUAEQUE ADPROBATA, E X VOTO P A T R U M , P A T R I B U S ÓMNIBUS 

COMMUNICATUR 

Distributa est Patribus in septuagésima nona congregatione generali, die 2 de-
cembris 1963. 

Beatissime Pater, 

Ea quae praecipua manifesté patent in labore quem secunda sessione 
Concilii iam perfecimus ómnibus nota sunt. Satis igitur est breve sum-
marium delineare: 

1 . Quinqué schematum quae secundae sessioni proposita sunt dúo 
tan tum omni ex parte pertractata sunt: id est schema de Ecclesia et sche-
ma de Episco pis et de regimine dioeceseon. 

2. Schema de Beata Virgine Maña maiori paucis sententiis parti Pa­
trum visum est ad Commissionem remitiere ut in schema de Ecclesia 
extremum caput includeretur, secundum congruentem cohaerentemque 
de Ecclesia rationem. Id nondum in promptu est quod disputetur, etiam 
propter magnam molem laboris quae uni Commissioni de Doctrina com-
mittitur. 

3 . Reliquorum schematum De Oecumenismo et De Apostolatu Lai-
corum, quae ne delibata quidem sunt, alterum, evidentiorem nexum habet 
cum praecipuis schematis De Ecclesia partibus et ad principia ipsa pertinet 
quae magis propria sunt Concilii Oecumenici propter quaestionum sub-
tilitatem et propter earum perennem vim; alterum, quamquam nodos in 
agendo difficiles et graves spectat, aspectus habet et partes quae magis 
sunt descriptivae, ad principia minus pertinent et magis sunt temporibus 
temporumque mutationibus conexae. Id est cur in oeconomia et aequa-
bilitate laboris, quem ad hoc tempus perfecimus, schema De Oecume­
nismo praecedere voluimus. 

4. In Generalibus Congregationibus mensis octobris decem fere rela­
tiones de schemate De Liturgia lectae sunt et ad hoc quinqué et sexa-

o ! D A D D E N A V A R R A 

• S A N I D A D E S 

ginta suffragia tulimus non omnia tamen propositionibus faventia. Ca-
pita secundum et tertium rursus Congregationi proponenda erunt ut 
« modi » probentur. Hic exitus (in universum positivus quod proposi-
tiones latae plerumque acceptae sunt, ea interdum condicione ut quo-
dammodo perficerentur) gravem nodum patefecit in ordine procedendi, 
a quo pendet maior vel minor celeritas et perspicuitas laboris futuri: 
melius enim ita patuit confusiones et graves moras existere posse si 
Commissiones, validis etiam de causis, in locis magis dubiis et controver-
sis unum tantum textum sine optione offerant et emendationes magni 
momenti a Patribus latas ipsae aboleant. Inde postulatus et flagitationes 
aliquorum Coetorum Episcoporum ut posthac Commissiones, iuxta Or­
dinem Concilii, emendationes ordinent et perpendant, non suo arbitrio 
absumant, ita ut Congregationi Generali emendationes comparare et 
legere et decernere concedatur. 

I 

Laborem, quem usque ad hoc tempus fecimus, existimare aliquo 
modo possumus? Primum laboris molem perpendere possumus? 

Secunda sessione ineunte multi solliciti erant de laboris rhythmo prae-
sertim Congregationis Generalis. Primis tamen diebus patuit Concilium 
celerius quam in prima sessione procederé posse. Dici enim non potest 
nimium tempus consumptum esse in quaestionibus disputandis quae tanti 
sunt momenti ut illae De Ecclesia: 

— disputado De Ecclesia in universum: unus dies consumptus est 
et diei dimidium; 

— disputatio de primo capite: De mysterio Ecclesiae: tres dies et 
diei dimidium; 

— disputatio de secundo capite De Hierarchia: septem dies (immo, 
si tempus deducitur quod in relationibus consumptum est et in suffragiis 
ferendis, sex dies). 

Si nostros cum Vaticani Primi laboribus comparamus, in quo tertia 
pars aderat tantum Patrum qui nunc sunt, multum praevalet Vaticanum 
Secundum. 

Visum autem est Concilium morari in duobus capitibus disputandis 
De populo Dei et De vocatione ad sanctitatem: et veré celerius procederé 
poterat. Haec mora — qua fortasse paucos veré dies consumpsimus — 
multis Patribus suasit ut quaedam de properandis laboribus proponerent. 
Ordini tamen Concilii immutationes allatae non sunt (quae ad hoc tempus 
minime opportunae videntur): promptius et frequentius tantum in dies 
Moderatores articulo eiusdem Ordinis 57 § 6 usi sunt. Quod satis fuit. 

Disceptatio de schemate De Episcopis etiam in difficilioribus quaestio-
nibus magnique momenti non amplius quam tres circiter dies pro singulo 
capite protracta est. 

Si maiori celeritati studeremus, cum parum temporis lucraremur tum 
disceptatio coarctata raptimque facta videretur: ñeque sententia cum sen-
tentia conferretur atque accommodaretur, id quod saepe per dicta repe-
tita melius fit. 

Ceterum non parvus est numerus Patrum qui saepius nomen dederunt 
ut loquerentur ñeque potuerunt loqui propter supradicti articuli 57 § 6 
usum. 

Ipsa tamen Congregatio Generalis valide ac firmiter Moderatorum 
nisus fovet, ut disceptationes breviores efficiantur. 

Iam haud lati videntur fines in quibus labor in Congregationibus Ge­
neralibus celerior fiat. Iam res pendet magis fortasse ex rhythmo laboris 
Commissionum: cuidam Commissioni re vera nimiae provinciae et officia 
competunt. Res vero haud minus pendet ex obsequio et expeditiore ac-
commodatione Commissionum ad mentem Congregationis Generalis, iuxta 
illarum naturam ministerialem et munus servitii relate ad Congregationem 
Generalem. Quae omnia servari possunt magno cum incremento actionis 
conciliaris si eadem methodo — id quod multi Coetus Episcoporum suis 
votis expetierunt — in posterum utemur qua usi sumus in conclusione di-
sceptationis capitis secundi schematis De Ecclesia et quae expoliri poterit: 
id est enucleare cura Moderatorum, qui labores Congregationis Generalis 
dirigunt, cuiusvis disceptationis quaestiones maiores et proponere quae-
sita, in quibus summa disceptationis collecta sit et regulae indicativae 
Commissionibus exhibeantur. 

I I 

Si autem qualitatem laboris perpendere volumus huius secundae ses-
sionis dicere possumus nos nimium in labore etiam nunc mergi ut iudi-
cium, non sensum tantum, exprimamus. Mihi tamen videntur duae potis-
simum Concilii secundae sessionis inclinationes satis constare: 

a) Patrum spiritus gradatim sed assidue magis magisque in dies 
universalis et veré catholicus fit; omnes fere Patres crebrius notitiis atque 
iudiciis dandis recipiendisque (ut Concilium in Aula et extra Aulam per-
mittit) assequuntur notionem — in dies magis universalem et altam et 
cum nostra aetate congruentem — de problematibus quae Christifideles 
et homines toto orbe terrarum solvere debent. Nos fortasse nondum 
plene intelleximus unitatem et varietatem omnium nostri temporis no-

dorum atque difficultatum; sed animorum crescit motus ut particulares 
quaestiones minus considerentur et singulorum locorum mentes propriae 
aliquo modo tenuentur, ut contra in modum magis universalem et varium 
distinctumque Ecclesiae structurae et eius toto orbe agendi rationes con­
siderentur. 

Hoc tamen initialis tantum voluntas forsitan sit et praeliminaris pro-
pensio, quae satis non valeat in distinctis et certis electionibus faciendis: 
magis nobis enitendum erit ne omnes res omnium Christianarum com-
munitatum in ómnibus continentibus antiquarum vel recentiorum uno 
eodemque modo iudicemus atque suscipiamus: nobis magis magisque 
praeferendum erit ita quaestiones expediré ut melius et distinctius nos 
rebus singularum gentium et locorum accommodare possimus. 

b) Universus Episcopatus firmissimum unanimumque sensum 
ostendit unitatis et obsequii Romano Pontifici. His enim diebus quibus 
difficillima et gravissima themata tractata sunt de Ecclesiae ratione et 
hierarchiae structura, et in comprehensibili sententiarum varietate (quae 
tamen complementum, alia alterius, potius quam contrapositum esse 
saepius videntur) nullum discidium exstitit. Immo videmur nos dicere 
posse quaestiones ipsas, de quibus magis disputatum est, útiles fuisse ut 
evidentius emineret quam longinquae et praeteritae veré essent opiniones 
illae quae quibusdam Ecclesiae Occidentalis recentioribus temporibus 
floruerunt. Ad hunc exitum multa magno adiumento fuerunt: id est 
processus doctrinae et conscientiae catholicae in saeculo duodevicesimo 
ita ut Vaticani primi definitiones praepararentur nec non definitiones ipsae 
Vaticani primi de Primatu Romani Pontificis, quibus in hac Sacrosancta 
Synodo Episcopatus universus fortiter et sincere adhaerere gloriatur. 

Haud minus autem ad hoc contulit, etiam nunc confert et magis in 
dies conferet, quod Ecclesiae conscientia et cor dilatatur in sensum et 
firmam voluntatem missionariam: haec Ecclesiae Catholicae dilatatio 
ultra praeclaras sed adhuc angustas Occidentis Communitates, contrarium 
aetati nostrae efficit reditum ad doctrinas vel res proprias temporum quae 
omnino praeterita sunt (huius nostrae aetatis enim propriae esse non pos­
sunt eae voluntates Romae adversantes quae gallicanismus et iansenismus 
transalpinus vel iansenismus italicus fuerunt, quae nihil commune habent 
cum sententiis quae Patres his diebus nostro Concilio defenderunt). 

Haec enim omnia a cáelo Ecclesiae evanuerunt et contra magis in dies 
eius universalis missio panditur. 

Ad quam diaconiam adimplendam Episcopi poneré volunt cum solli-
citudinem suam tum summam potestatem sanctificandi, docendi et guber-
nandi, quas ipsi, una cum traditione tota, sciunt se accipere a Spiritu 

Sancto Qui eos ad regendam Ecclesiam Dei posuit, quas autem sciunt 
etiam se non posse exercere nisi in communione cum Petri Successore et 
sub Eius ductu et apostólica auctoritate. 

IAC OB US Card. L E R C A R O , Relator 

NB. - A die 29 septembris ad diem 15 novembris locum habuerunt 
Congregationes Generales n. 32. 

INTIMATIO 

per cursores facienda, domi dimisso exemplari 

Feria IV, 4 decembris 1963, hora nona, habebitur Prima 1 Sessio 
Publica Concilii Oecumenici Vaticani I I . 

E.mi et Rev.mi DD. Cardinales, induti vestibus lañéis violaceis 
cum mantelleto ac mozetta, et calcéis rubris, ad Aulam II Borgianam 
accedent, ibique supra rochetum (et si sint ex Ordine Episcoporum 
etiam supra superpelliceum) assument amictum et paramenta suo Ordini 
propria albi colorís (videlicet: Episcopi pluviale ex tela argéntea sim-
plici, et formali; Presbyteri casulam opere phrygio ornatam; ex Ordine 
Diaconorum dalmaticam similiter confectam et ornatam) et mitram se-
rico-damascenam; deinde in Aula Paramentorum convenient et Summi 
Pontificis adven tum exspectabunt, accessuri cum Eo ad Basilicam Vati-
canam. 

Cappellani Caudatarii induent superpelliceum cum vimpa, supra 
consuetam croceam et vestem violaceam. 

Exc.mi DD. Patriarchae sacra paramenta assument in prima Aula 
Borgiana, Auditores Rotae, Clerici R. Camerae Apostolicae, Votantes 
Signa tur ae superpelliceo se vestient in Aula prima Paramentorum. 

Omnes vero Primates, Archiepiscopi, Episcopi et Abbates pluviale 
induent in ambulacro Iuliano (Gallería delle Lapidi), reliqui Patres in 
eodem ambulacro proprias vestes chórales assument. 

Praelati et alii Officiales Cappellae Papalis, vestibus respective sibi 
debitis induti, in Aula Ducali sistent. 

Omnes praedicti Patres, Praelati et Officiales, praeter E.mos Car­
dinales et Exc.mos Patriarchas, sollicite et ordinate pergent per atrium 
ad Basilicam Vaticanam propria subsellia adepturi. 

1 Reapse, in ordine sessionum publicarum Concilii, est tertia. 

Summus Pontifex, in Aula Paramentorum sacris vestibus assumptis 
cum mitra pretiosa, Se conferet in Paulinum Sacellum, comitantibus 
E.mis Cardinalibus et Patriarchis, in quo adorato Augustissimo Sacra­
mento sollemniter expósito, hymnum « Ave, maris stella » intonabit, 
et absoluto primo versu, gestatoria sella in Basilicam Vaticanam evehetur. 

Sanctissimus Pater cum Basilicam ingressus fuerit e sella gestatoria 
descendet, accedet ad altare et adsistet Missae lectae ab E.mo Cardinali 
S. Collegii Decano celebrandae. 

Tune praestabitur obedientia a Patribus conciliaribus, et deinde ser-
vetur methodus pro approbatione decretorum Concilii. 

Quibus absolutis Sanctitas Sua solemnem impertietur benedictionem. 
Intimentur itaque omnes et singuli E.mi DD. Cardinales, Exc.mi 

Patriarchae, Archiepiscopi, Episcopi, nec non Abbates et supremi Mo-
deratores Ordinum et Congregationum ex Apostólica concessione locum 
in Concilio Vaticano II habentes. 

Insuper intimentur Vice-Camerarius, Principes solii Concilii custo-
des, Auditor et Thesaurarius Generalis R.C.A., Praefectus Palatii Apo-
stolici, Protonotarii Apostolici de numero Participantium, Auditores 
R. Rotae, Clerici Camerae Apostolicae, Votantes Signaturae, Oficiales 
Concilii; ceterique intiman soliti, qui suis locis praesto esse debent 
hora saltem octava cum dimidio. 

De mandato Sanctissimi D. N. Papae 

ffi H E N R I C U S D A N T E , Archiep. Carpasien. 
Apost. Caerem. Praefectus 


